
vəlki insan qrupları bu bölgədə təmasda olmuş, birləşmiş və bir-birlərini əvəzlə-
mişdilər. Cənub-Qərbi Asiyanın şimal kənarında yerləşən Cənubi Qafqaz da bu 
bölgənin bir hissəsini təşkil edir. Bununla belə, bu kontekstdə əvvəlki paleolit təd-
qiqatları əsasən Levant bölgəsinə yönəlmişdir. Çünki Aralıq dənizi ilə daxili səhra 
arasında sıxışdırılmış bu dar şimal-cənub zolağı orta və üst paleolit dövrünə aid 
çoxsaylı insan məskənlərini özündə cəmləşdirmişdir. Buna görə də Avrasiyada 
müasir insanın yayılması ilə bağlı tədqiqatlarda Cənubi Qafqaz bölgəsinin əhəmiy-
yəti böyükdür. Bu region, Cənub-Qərbi Asiyanın orta və üst paleolit dövrünə dair 
bəşər tarixinin mürəkkəb inkişaf trayektoriyasını tərtib etməkdə mövcud boşluğu 
doldura biləcək əhəmiyyətli məlumatlar təqdim edə bilər. 

Azərbaycanda bu problemi həll etmək üçün Azərbaycan–Yaponiya birgə arxeo-
loji ekspedisiyası 2016–2023-cü illərdə Damcılı mağarasında, 2023-cü ildə isə 
Daşsalahlı və Tağlar mağaralarında tədqiqatlar aparmışdır [5]. 2024-cü ildən etiba-
rən tam miqyaslı tədqiqat üçün Tağlar mağarası seçilmişdir. 

Tağlar mağarası Azərbaycanın cənub-qərbində, Füzuli şəhərindən təxminən 20 
km qərbdə, Xocavənd rayonu ərazisində yerləşir. Tağlar mağarasından təqribən 3 
km şərqdə isə unikal Azıx mağarası yerləşir. 

Bu mağara 1960-cı ildə M. Hüseynov tərəfindən aşkar edilmiş və 1964-cü ildən 
1986-cı ilə qədər fasilələrlə ümumilikdə 12 il ərzində qazıntılar aparılmışdır. 1980-
ci ildə qazıntılara Ə. Cəfərov rəhbərlik etmişdir. Bu qazıntılar nəticəsində 6 metr-
dən çox qalınlığa malik orta paleolit dövrünə aid 6 mədəni təbəqə aşkar olunmuş-
dur. İşğal dövründə kiçik miqyaslı, qeyri-qanuni qazıntılar aparılsa da, nəticələr 
dərc edilməmişdir. 2020-ci ildən sonra Qarabağda arxeoloji tədqiqatlar yeni bir 
mərhələyə qədəm qoydu. Bu kontekstdə biz Tağlar mağarasında 2023-cü ildə ilkin, 
2024–2025-ci illərdə isə daha əsaslı tədqiqatlar apara bildik. 

Tağlar mağarasına marağımız ikiqat idi: 
Birincisi, Tağlar mağarasının orta paleolit çöküntüləri Cənubi Qafqazda paleolit 

dövrünə aid yerlər üçün olduqca sıxdır. Holosenə aid olan və qalınlığı 20 sm-dən 
az olan I təbəqədən başqa, əsas süxurda orta paleolitin əsas litoloji təbəqələri (II–
VI təbəqələr) 5 metrdən çox qalınlıqda toplanmışdır [7]. Buna görə də Tağlar ma-
ğarası Cənubi Qafqazda Neandertal mədəniyyətinin uzunmüddətli inkişafını araş-
dırmaq üçün nadir bir fürsət yaradır. 

İkincisi, orta paleolitin son mərhələsinə aid olan II təbəqə ilkin nəşrlərdə (Джафа-
ров, 1983) orta paleolit dövrünə aid hesab olunurdu; lakin sonrakı yazılarda, mustye 
sənayesi üstünlük təşkil etsə də [8, c.179], bu təbəqə üst paleolit dövrünə aid edilmiş-
dir [9]. Ehtimal ki, bu təbəqəyə III təbəqənin materialları qatılmışdır. 2025-ci ilin qa-
zıntıları bu iki təbəqəni ayıran sərhədi dəqiqliklə aşkarlanmışdır və mağaranın II təbə-
qəsindən (hələlik çox kiçik sahədə) yalnız üst paleolitə aid artefaktlar aşkarlanmışdır. 
Əgər bu təsdiqlənsə, Tağlar mağarasındakı tədqiqatlar Cənubi Qafqazda orta paleolit-
dən üst paleolitə keçidin dərk edilməsinə mühüm töhfə verəcəkdir. 

Geocoğrafi təhlil. Rəqəmsal yüksəklik modelini yaratmaq məqsədilə dron vasi-
təsilə mağaranın geomorfoloji tədqiqatı həyata keçirilmişdir. Mağaranın müasir 
geomorfoloji quruluşu, qarşısından keçən üç magistral yolun təsiri nəticəsində cid-
di şəkildə dəyişmişdir. Buna baxmayaraq, əldə etdiyimiz məlumatlar göstərir ki, 

mağara Quruçay çayının müasir yatağından təxminən 30 metr yuxarıda, dəniz sə-
viyyəsindən isə 712 metr yüksəklikdə yerləşir. Tağlar 50 m eninə uzanan və 6 karst 
boşluqlarından ibarət mağaradır. Tədqiqatlar mağaranın şərqində yerləşən zalda 
aparılırdı. Maksimum hündürlüyü 6 metrdir. Əsas zal təqribən 8 m enində və 10 m 
dərinliyində olub. Döşəmədən hündürlüyü 5,5 metrə qədərdir. 1964-cü ildə qazın-
tılara başlanarkən çöküntülərin səthdən təxminən 1 metr qalınlıqda olduğu düşünü-
lürdü. M. Hüseynov tərəfindən digər zalda aparılan ilkin araşdırmalar nəticəsində 
az sayda orta paleolit artefaktları aşkar olunmuşdur. Buna görə də bu mağaranın 
demək olar ki, bütün ərazisi orta paleolit homininləri tərəfindən istifadə edilmişdir. 

Bununla belə, 2024–2025-ci illərdə araşdırmamız, orta paleolit dövrünün ən in-
tensiv insan məskunlaşmasını əks etdirən bu sistemin şərq ucunda yerləşən ən bö-
yük zala fokuslanmışdır. 

Əvvəlki tədqiqatlar çərçivəsində mağara yataqlarının təxminən üçdə ikisi artıq 
qazılmışdır. Hazırda mağaranın mərkəzi hissəsindəki dərin boşluq, 1960–1986-cı illər-
də aparılan genişmiqyaslı qazıntıları əks etdirir. Bununla belə, 2023-cü ildə aparılan il-
kin araşdırmalar göstərdi ki, şərq mağara divarı boyunca ilkin yataqlar hələ də qalır. 
Lakin ərazi 1980-ci illərin ortalarından bəri qorunmadığı üçün bu divarın yuxarı hissə-
sinin böyük bir qismi çökərək mağaranın daxili hissəsini çöküntülərlə doldurmuşdur. 
Qazılmış və qazılmamış ərazilər arasındakı sərhədi müəyyənləşdirmək üçün divar 
boyu dağılmış və ya pozulmuş çöküntülər təmizlənmişdir. 

Stratiqafik qruluş. Qazıntı və kvadratların təmizlənməsi əvvəlki stratiqrafik böl-
mələrin etibarlılığını təsdiqlədi. 

I təbəqə. Holosen təbəqəsi bizim qazıntılar zamanı nadir hallarda müəyyən edil-
mişdir. Lakin şərq divarındakı boşluqlarda, əsasən heyvan peyinləri ilə təmsil olu-
nan qalıqlar müşahidə edilmişdir. 

II təbəqə. İkinci təbəqə açıq qəhvəyi-boz çöküntülərlə fərqlənir. Mağara ağzına 
daha yaxın olan çöküntülər isə çox güman ki, su fəaliyyəti nəticəsində güclü şəkil-
də daşlaşmaya məruz qalmışdır. Bununla belə, arxeoloji tapıntılar mağaranın daxili 
divarına daha yaxın hissədən toplanmışdır. 

III təbəqə. Bu təbəqə 30–80 sm qalınlığında solğun yaşılımtıl-boz gil torpaqdan 
ibarətdir. Çöküntülər homogen və yığcamdır. Mağaranın ortasında bir neçə ocaq 
yeri müəyyən edilsə də, mağaranın ağzı və arxa hissələrində insan fəaliyyəti ilə 
bağlı çox az dəlil müşahidə olunmuşdur. Bu ərazilərdə daşdan hazırlanmış əşyalar 
və heyvan qalıqları nadir hallarda rast gəlinir. 

IV təbəqə. Sarımtıl-solğun və az əhəngli gilli torpaqdır. Bu təbəqə Tağlar mağa-
rasında orta Paleolit çöküntülərinin əsas hissəsini təşkil edir və qalınlığı təxminən 
2 metrdir. O, IVa və IVb alt təbəqələrinə bölünür; sonuncusu orqanik qalıqlarla 
əhəmiyyətli dərəcədə zəngindir və materialında daha az karbonat tərkibi müşahidə 
olunur. Üst-üstə yerləşmiş çoxsaylı ocaq laylari aşkar edilmişdir. IVa təbəqəsinin 
çöküntüləri bilavasitə mağaranın daxili hissələrinin döşəməsi üzərində müəyyən 
edilmişdir. Buna görə də alt təbəqələr yalnız mağara ağzına yaxın ərazilərdə aşkar 
edilmişdir. IVb təbəqəsinin dibində, mağara ağzının yaxınlığında qaya çökməsinin 
izləri müəyyən edilmişdir. Görünür, bu, mağaranın ağzında yerləşən nəhəng qaya-
nın damdan düşdüyü dövrə aiddir. 

V təbəqə. Bu təbəqə yaşılımtıl-palçıqlı, qalınlığı təxminən 1 metr olan gillicə 
torpaq təbəqəsindən ibarətdir. IV təbəqə ilə müqayisədə burada ocaq yerləri və or-
qanik qalıqlar çox az müəyyən edilmişdir. Bunun əksinə olaraq, qaya qırıqları ge-
niş yayılmışdır. 

VI təbəqə. VI təbəqə mağaranın girişində yüksək dərəcədə bərkimiş brekçiya ilə 
dolu gilli torpaq ilə xarakterizə olunur. O, qazıntı sahəsindəki daş qaya üzərində 
yerləşirdi. V təbəqəyə bənzər olaraq, burada ocaqlar və orqanik qalıqlar çox az 
müəyyən edilmişdir. Əsas qaya yatağı giriş hissəsində aşağıya doğru kəskin şəkil-
də azalırdı. Bu isə qazıntı xəndəyi mağara terrasına qədər genişləndirildikdə, daha 
qədim çöküntülərin də bərpa oluna biləcəyi ehtimalını göstərir. 

Əldə edilmiş materiallar. Aparılan qazıntılar nəticəsində təxminən iki mindən 
artıq daş artefakt aşkar edilmişdir. Bunların üçdə biri II–V təbəqələrin əsas kon-
tekstlərindən əldə olunmuşdur. Əvvəlki tədqiqatlar daş sənayesində xronoloji dəyi-
şikliklərin ola biləcəyini göstərmişdir. Tədqiqatımızın əsas məqsədi belə dəyişik-
likləri müəyyən etmək olmuşdur. Bu günə qədər daş sənayesi ilə bağlı ən azı üç il-
kin müşahidəni qeyd etmək mümkündür. 

Birincisi, daş kolleksiyası Levallua texnikasına əsaslanan mustye tipli sənayeni 
təmsil edir və yan qaşovlar ilə fasetlə kəsilmiş artefaktlarla xarakterizə olunur. 
Ümumilikdə, daha əvvəl qeyd edildiyi kimi, bu materiallar Zagros mustye mədə-
niyyəti adlandırılan sənayeyə bənzəyir. 

İkincisi, 2024 və 2025-ci illərdə aparılan qazıntılar nəticəsində əldə olunan ma-
teriallarda nüvələrin və kiçik qırıntıların nadirliyi diqqət çəkir. Bu müşahidə mağa-
rada insan məskənlərinin müvəqqəti xarakter daşıdığı təəssüratını yaradır. 

II–VI təbəqələr üzrə çöküntülərin mütləq yaşını təyin etmək məqsədilə sistematik 
nümunələr götürülmüşdür. III–VI təbəqələrin üst qatlarından optik stimullaşdırılmış 
lüminesans (OSL) analizi üçün 20 dən artıq nümunə götürülmüşdür. Eyni zamanda, II 
təbəqədən radiokarbon təyini məqsədilə heyvan sümükləri götürülmüşdür. 

Beləliklə, Tağlar mağarasında aparılan qazıntılar aşağıdakı nəticələri ortaya çı-
xardı: 1964–1986-cı illərdə mərkəzi ərazidə aparılan qazıntıların əsas qayaya qədər 
çatdığı təsdiqlənmişdir. Stratiqrafik eninə kəsiyin yalnız kiçik bir hissəsi müəyyən 
edilsə də, 2024-cü il mövsümündə aparılan tədqiqatlar mağaranın şərq divarı bo-
yunca 8 metr uzunluğunda şimal-cənub istiqamətli stratiqrafiyanı aşkar etmişdir ki, 
bu da onun əsas mədəni ardıcıllığının müəyyənləşdirilməsinə kömək etmişdir. 

Qazıntımız göstərdi ki, mağaranın şərq divarı boyunca hələ də çoxlu miqdarda 
qazılmamış çöküntü mövcuddur. Qazıntılar zamanı bir sıra ocaq yeri, çoxlu daş ar-
tefakt və heyvan qalıqları aşkar edilmişdir. 

Ümumi şəkildə yanaşdıqda, neandertalların bölgəyə gəliş tarixini, daş sənayesi-
nin sonrakı inkişafını və dolanışıq strategiyalarını araşdırmaq mümkün olur. Biz bu 
məsələləri müasir analitik üsullarla təhlil etməyi planlaşdırırıq. Tədqiqat növbəti il-
lərdə də davam etdiriləcək. Bu analizlərin birgə nəticələri Cənubi Qafqazda nean-
dertalların mənşəyi və inkişafı ilə bağlı araşdırmalara mühüm töhfə verəcəkdir. 

